
У пачатку XX ст. нямецкі лінгвіст Ё. Трыр распрацаваў тэорыю семан-
тычных палёў. Поле разумеецца як раздзел слоўніка, які складаецца са 
слоў, што звязаны па сэнсе і пакрываюць поле падобна мазаіцы. З цягам 
часу колькасць слоў у полі можа мяняцца, і адпаведна пераразмяр-
коўваюцца паміж імі ўчасткі поля. Вылучаліся, напрыклад, семантычныя 
палі прыгажосці, розуму, колеру, пачуццёвых успрыняццяў і іншыя. 
Тэорыя Ё. Трыра атрымала развіццё ў працах яго паслядоўнікаў і крыты-
каў [1, с. 251−252]. Высветлілася, што не ўсе вобласці слоўніка маюць 
добра выяўленую сістэму апазіцый паміж семемамі, такім чынам, не ўсе 
яны ўтвараюць поля. Нямецкі даследчык В. Порцыг звярнуў увагу на 
існаванне пастаянных суадносін некаторых слоў у маўленчай сінтагма-
тычнай плыні: вушы − чуць, вочы − бачыць, вагон − ехаць, бландзін − ва-
ласы і г. д. [2]. 

Вывучэнне словаўтваральных радоў слоў, семантычных палёў, сінтаг-
матычных счапленняў слоў зрабіла ўяўленне пра лексічную сістэму мовы 
больш ясным і акрэсленым, дазволіла распрацаваць шэраг мадэлей гэтай 
падсістэмы мовы. 

Выказванні вучоных ХІХ − першай чвэрці ХХ ст. пра сістэмны харак-
тар лексікі стымулявалі далейшыя даследаванні ў гэтай галіне. На ста-
наўленне сістэмнага падыходу да лексікі мовы зрабілі ўплыў нямецкія 
мовазнаўцы Г. Остгаф, Р. Меер, Г. Шпербер, I. Трыр, Г. Іпсен, В. Порцыг, 
расійскія Л. У. Шчэрба, В. У. Вінаградаў, А. І. Смірніцкі, В. С. Ахманава, 
А. А. Уфімцава, У. Р. Гак, І. В. Арнольд, Д. М. Шмялёў, Л. А. Новікаў, 
Л. М. Васільеў, Н. З. Кацялова і інш. 

Ірына Ялынцава 

РОЛЯ КАЛАРАТЫВАЎ  
У СІСТЭМЕ БЕЛАРУСКІХ НАЗВАЎ ПТУШАК  

У большасці арнітонімаў* знайшла сваё адлюстраванне колеравая ха-
рактарыстыка птушак. Само па сабе гэта натуральна, паколькі значная іх 
(птушак) частка мае самую разнастайную, у многіх выпадках шматкаля-

                                                           

* Арнітонім (ад грэч. ornis (ornitos) ‘птушка’, onima ‘імя, назва’) – намінатыўная 
адзінка, прадстаўленая словам або спалучэннем слоў, якая служыць для выдзялення, 
індывідуалізацыі і ідэнтыфікацыі названай птушкі сярод іншых птушак [2, с. 11]. 

ровую, афарбоўку апярэння, якая, па назіраннях арнітолагаў, выконвае 
ахоўную функцыю. Як адна з асноўных апісальных прыкмет у названых 
тэрміналагічных адзінках афарбоўка апярэння ўсяго цела ці асобнай яго 
часткі з’яўляецца падставай для выдзялення пэўных відаў птушак.  

Назвы птушак даўно і паспяхова даследуюцца айчыннымі мо-
вазнаўцамі (аналізавалася структура і сістэма арнітонімаў; праводзілася 
лінгвістычнае апісанне працэсу іх метафарызацыі; разглядалася этнакуль-
турная семантыка арнітонімаў; назвы птушак вывучаліся ў складзе фразе-
алагічных адзінак і інш.). Аднак нягледзячы на дастаткова высокую сту-
пень вывучанасці названага разраду слоў у сістэме беларускай 
тэрміналогіі, яшчэ шмат пытанняў, звязаных з даследаваннем арнітонімаў, 
патрабуюць свайго вырашэння. У прыватнасці, да гэтага часу ў айчыннай 
лінгвістыцы не закраналася пытанне аб тым, якімі моўнымі сродкамі 
рэпрэзентуецца значэнне колеру як у самой назве птушкі, так і ў яе 
апісанні, не дэманстравалася гэта адпаведнасць.  

Крыніцамі фактычнага матэрыялу паслужыла “Энцыклапедыя прыро-
ды Беларусі” (1983–1986), а таксама інтэрнэт-сайт грамадскай арганізацыі 
“Ахова птушак Бацькаўшчыны”, на якім змешчаны поўны спіс птушак 
Беларусі (http://old.ptushki.org). 

У працэсе аналізу моўнага матэрыялу было выдзелена некалькі груп 
“колеравых” (тэрмін наш. – І. Я.) арнітонімаў паводле іх структуры і відаў 
моўных сродкаў:  

1. Арнітонімы – суфіксальныя назоўнікі (зелянушка** – апярэнне самца 
зеленавата-шэрае, больш яркае на брушку, верх галавы шэры; на баках хва-
ста і крылах жоўтыя плямы, самка зверху шэра-зялёная, знізу брудна-белая; 
чарныш – апярэнне спіны, шыі і галавы буравата-чорнае, з невялікімі бе-
лымі стракацінамі, на галаве белыя палосы, надхвосце белае, пярэдняя част-
ка шыі, валляк, грудзі і бакі белыя, з бураватымі падоўжанымі стракацінамі, 
дзюба чорная, ногі зеленавата-шэрыя, радужына бурая). 

2. Арнітонімы – кампазіты з назоўнікавай асновай у якасці апорнага 
кампанента (чырвонаваллёвік – у шлюбным уборы ржавага колеру, у не-
гнездавы час – шэра-карычневы з вельмi слаба вызначаным штрыхаван-
нем на грудзях i па баках цела, жывот i паяснiца светлыя, зверху хвост у 
палёце цёмны).  

3. Арнітонімы-словазлучэнні. 
3.1. Арнітонімы – словазлучэнні “назоўнік + дапасаваны (просты ці 

складаны) назоўнік” (нырок-сіньга – самец у шлюбным уборы цалкам 
чорны з гузам каля асновы аранжавай дзюбы, самка, маладыя птушкі і 
самец у негнездавы час бурыя з белаватымі бакамі галавы i шыi; кулік-

                                                           

** На інтэрнэт-сайце грамадскага аб’яднання “Ахова птушак Бацькаўшчыны” 
арнітонім зелянушка мае таксама назву зелянушка звычайная. 

чарняк – цёмна-карычневы з цёмнымi нагамi i параўнальна шырокiмi па-
лосамi на хвасце, у палёце крылы цёмныя зверху i чарнаватыя ад споду, 
грудзi ў падоўжныя палосы∗∗∗; арлан-белахвост – птушка вельмi вялікіх 
памераў, апярэнне цёмна-бурае, галава і шыя вохрыстыя, хвост у маладых 
светла-буры, у дарослых – белы, дзюба і лапы жоўтыя; пеначка-

жаўтабрыўка – апярэнне спіны жаўтавата-зялёнае, з больш яркім над-
хвосцем, брушка белае з жоўтымі стракацінамі па баках, горла, валляк, 
частка грудзей і падпахавыя пёры серна-жоўтыя, крылы і хвост цёмна-
рагавога колеру, ногі жаўтавата-бурыя). 

 3.2. Арнітонімы – словазлучэнні “назоўнік + залежны просты пры-
метнік” (чапля жоўтая – гліняна-жоўтая з белымі крыламі і жыватом, у 
гнездавы перыяд на галаве ўпрыгожваючыя пёры, дзюба блакітна-шэрая з 
чорным канцом, ногі аранжава-жоўтыя, па-за межамі гнездавога перыяду 
дзюба шэра-зеленаватая з чорным канцом, ногі зеленаватыя; журавель 
шэры – папялiста-шэры (маладыя з бурым адценнем) з бела-чорнай шыяй 
i чырвоным верхам галавы (у маладых чырвоны колер адсутнічае), над 
хвастом выдаецца чорнае пухавое пер’е, у маладых слаба выразнае; дрозд 
чорны – самец чорны з жоўтай дзюбай, самка цёмна-карычневая з карыч-
невай дзюбай; чачотка попельная – карычнева-шэрая, з чырвоным iлбом 
i чорнай плямай вакол дзюбы, жывот і надхвосце белыя, самец з лёгкiм 
ружовым налётам і інш.);  

3.3. Арнітонімы – словазлучэнні “назоўнік + залежны складаны пры-
метнік” (свіргуль белабрухі – з белым брухам і горлам, астатнія часткі 
цела цёмна-карычневыя; казарка чырвонаваллёвая – чорна-белая з шыяй 
і бокам галавы каштанава-ржавага колеру; дрозд белабровы – іржавага 
колеру бакi цела i белае “брыво”, на грудзях цёмныя рыскi, у палёце ржа-
вы нiз крылаў; шчыгол чорнагаловы – стракаты, у палёце асаблiва кiда-
ецца ў вочы белае надхвосце і жоўтыя палосы на крылах). 

3.4. Арнітонімы – словазлучэнні “назоўнік + некалькі залежных пры-
метнікаў” (чапля вялікая белая – снежна-белая, ногі цалкам чорныя; чап-

ля малая белая – белая, з упрыгожваючымі пёрамі на грудзях і галаве, 
ногі чорныя з жоўтымі пальцамі, дзюба цалкам чорная; белы астанкінскі 
голуб – апярэнне беласнежнае, вочы цёмныя, абкружаны кольцам карала-
вага колеру (асабліва ў самцоў); дзяцел вялікі стракаты – верх галавы і 
шыі, спіна і надхвосце чорныя з сіняватым адценнем, брушка белаватае, 
зімой белае, падхвосце чырвонае; у самца цемя, у маладых птушак увесь 

                                                           

∗∗∗ Сярод лексічных адзінак дадзенай групы зафіксаваны і складаны арнітонім з 
дапасаваным назоўнікам рудахвостка-чарнушка (ці гарыхвостка-чарнушка) – вельмi 
рухавы руды хвост; дарослы самец чорны з белым люстэркам на крыле, у негнездавы 
перыяд крыху больш светлы i без люстэрка; самка, маладыя птушкі i самец у першым 
уборы (без люстэрка на крыле) падобныя да самкi звычайнай рудахвосткі, але з больш 
цёмным, карычнева-бурым нiзам цела.  

верх галавы чырвоныя; дзяцел малы стракаты – апярэнне стракатае: 
верх галавы ў самкі чорны, у самца чырвона-стракаты, спіна і крылы чор-
ныя з белымі папярочнымі палосамі і плямамі, брушка белае з вохрыстым 
адценнем і бурымі падоўжнымі штрыхамі; дзяцел сярэдні стракаты – 
лоб, пярэдняя частка цемя брудна-белыя, брушка і падхвосце ружавата-
чырвоныя, дзюба цёмнарагавая).  

Дадзеная класіфікацыя наглядна паказвае, што дзякуючы разнастайнай 
структуры арнітонімаў семантыка колеру можа быць выражана: а) у 
дамінуючым назоўніку; б) у дапасаваным (простым ці складаным) назоў-
ніку словазлучэння, в) у залежным прыметніку (простым ці складаным) 
словазлучэння. На гэтай падставе важным з’яўляецца пытанне аб поўнай 
ці няпоўнай адпаведнасці колеравай характарыстыкі, якая прадстаўлена ў 
апісанні птушкі, той, якая закладзена ў самой назве. 

Як вядома, праблема адлюстравання рэчаіснасці мовай з’яўляецца ас-
новай для даследавання матывацыі слова. Менавіта матывацыя ўводзіць 
моўную адзінку ў сістэму мовы. Слова як элемент мовы матывавана ха-
рактэрнай прыкметай прадмета, якая легла ў аснову яго наймення і была 
замацавана моўнай практыкай [1, с. 81]. У нашым выпадку, як сведчыць 
моўны матэрыял, назвы матываваны “колеравай” прыкметай. Зыходзячы з 
гэтага, арнітонімы аналізуемай групы былі раздзелены на дзве катэгорыі. 

1. Арнітонімы, у якіх каларатыў указвае на афарбоўку ўсяго апярэння 
птушкі (дзяцел зялёны (жаўна зялёная) – афарбоўка жаўтавата-зялёная, 
спіна ярка-зялёная, надхвосце бліскуча-жоўтае, патыліца і верхняя частка 
шыі чырвоныя, ад дзюбы па баках галавы і шыі ідуць чорныя “вусы”, у 
самцоў яны з чырвонымі стракацінамі, брушка зеленавата-белае з цём-
нымі лапінамі; дрозд чорны – апярэнне ў самца аднастайна чорнае, у са-
мак – чорна-бурае, дзюба жоўтая; журавель шэры – апярэнне шэрае, кан-
цы крылаў, галава, шыя і ногі – чорныя, ад вачэй па баках галавы, на спіну 
ідзе белая палоса; на задняй частцы цемя і патыліцы чырвоная пляма; го-
луб шызы – апярэнне шызае, на шыі з металічным адценнем, на паясніцы 
белая палоса, на крылах дзве папярочныя палосы, на канцы хваста – адна 
шырокая; сава белая – апярэнне белае (у першагодкаў з бурымі папяроч-
нымі плямамі), дзюба чорная, вочы жоўтыя, радужына ярка-чырвоная). 

2. Арнітонімы, у якіх колеравая характарыстыка сканцэнтравана на 
пэўнай частцы цела птушкі. У гэтым выпадку можна выдзеліць два ва-
рыянты:  

1) намінацыі, у якіх колеравая характарыстыка пэўнай часткі цела 
птушкі, якая змяшчаецца ў апісанні, легла ў аснову самой назвы (кры-

жадзюб белакрылы – з дзвюма белымі палосамі на крылах і ружаватай 
афарбоўкай апярэння; пясочнік белахвосты – апярэнне спіны стракатае, 
буравата-шэрае, брушка белае, мае белыя рулявыя пёры хваста і белы 
шпянёк толькі першага махавога пяра, ногі зеленавата-шэрыя або жаўта-

ватыя; сіп белагаловы – апярэнне светла-бурае, на галаве і шыі белы пух, 
махавыя і рулявыя пёры чорна-бурыя, на шыі “каўнер” з белых пёраў; 
дзюба жаўтавата-белая, радужына аранжавая, ногі цёмна-бурыя; шпак 

ружовы – апярэнне грудзей, брушка і бакоў ружовае, астатняе чорнае з 
сінявата-фіялетавым металічным адценнем, ногі брудна-жоўтыя; казарка 
чорная – птушка з чорнай галавой і шыяй з белай плямай па баках, чорна-
карычневы верх цела, карычневы жывот і белае падхвосце, дзюба і ногі 
цёмныя); 

2) намінацыі, у якіх колеравая характарыстыка пэўнай часткі цела 
птушкі выступае матывавальнай базай для назвы як такой (чырво-

наваллёвік – у шлюбным уборы ржавага (чырвона-аранжавага. – І. Я.) 
колеру, у негнездавы час – шэра-карычневы з вельмi слаба вызначаным 
штрыхаваннем на грудзях i па баках цела; жывот i паяснiца светлыя, звер-
ху хвост у палёце цёмны; чорнаваллёвік – апярэнне спіны чорна-бурае з 
шырокімі рыжымі верхавінкамі пер’я, надхвосце бурае, падхвосце белае з 
ледзь прыкметнымі цёмнымі стракацінкамі, брушка ў асноўным белае, на 
пярэдняй частцы – вялікая буравата-чорная пляма, рулявое пер’е цёмнае, 
крайняе – святлейшае, дзюба чорная, ногі чорныя, радужына бурая). 

Адзначаны выпадкі, калі каларатыў, які прысутнічае ў найменні 
птушкі, адсутнічае ў апісанні, напрыклад: каршун чорны – спіна цёмна-
бурая, бруха рыжаватае або бурае.  

Такім чынам, праведзены аналіз дазволіў вызначыць моўныя сродкі, 
якія рэпрэзентуюць значэнне колеру як у назве птушкі, так і ў яе апісанні. 
Даследаваны фактычны матэрыял можа паслужыць асновай для супас-
таўляльнага даследавання названай групы арнітонімаў у блізкароднасных 
мовах.  

